
ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ 
ᑎᒃᑯᐊᖅᑕᐅᖁᓪᓗᒍ ᐅᖃᐅᓯᓕᕆᓂᕐᒧᑦ ᑲᒥᓴᓇ 

 
ᐃᖃᓗᐃᑦ, ᓄᓇᕗᑦ (ᕕᕝᕗᐊᕆ 25, 2005) - ᒪᓕᒐᓕᐅᖅᑎᑦ ᑲᑎᒪᔨᖏᑦ ᓄᓇᕗᒥ ᐅᓪᓗᒥᐅᔪᖅ ᐃᓗᓐᓇᖏᑦ 
ᐊᑐᓕᖁᔭᓕᐅᖅᑲᐅᕗᑦ ᐱᖁᔨᕗᖔᕈᑎᒃᑯᑦ ᒥᔅᑕ ᔮᓂ ᐳᔾᔫᑦ ᑯᓱᒐᖅ ᑲᖏᕐᖠᓂᕐᒥᐅᑕᖅ ᑎᒃᑯᐊᖅᑕᐅᖁᔭᐅᓪᓗᓂ 
ᓄᓇᕗᒥ ᑐᒡᓕᕆᓗᓂᐅᒃ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᓂᐊᖅᑎᓪᓗᒍ. 
 
ᓈᓴᐅᑎᖓ 18 ᓄᓇᕗᒥ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑦ ᐊᑐᖅᑕᐅᓪᓗᑎᒃ, ᓄᓇᕗᒥ ᑲᒥᓴᓇ ᐊᑐᕐᖢᓂ 
ᐊᑐᓕᖁᔭᓕᐊᕆᓯᒪᔭᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᑎᒃᑯᐊᕐᓯᔭᕆᐊᖃᖅᐳᖅ ᐅᖃᐅᓯᓕᕆᓂᕐᒧᑦ 
ᑲᒥᓴᓇᐅᓂᐊᖅᑐᒥᒃ. 
 
ᐅᖃᐅᓯᓕᕆᓂᕐᒧᑦ ᑲᒥᓴᓇ ᐃᒻᒥᒃᑰᕐᖢᓂ ᐱᓕᕆᔨᖁᑎᒋᔭᐅᕗᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ 
ᐅᓂᒃᑳᓕᐅᕆᐊᖃᖃᑦᑕᕐᖢᓂ ᒪᓕᒐᓕᐅᕐᕕᐅᑉ ᑲᑎᒪᕕᒡᔪᐊᕐᕕᐊᓄᑦ ᑲᒪᒋᔭᖃᕐᓗᓂ ᐱᓕᕆᐊᒃᓴᖏᓐᓂᒃ 
ᓇᓗᓇᐃᖅᑕᐅᓯᒪᔪᓂᒃ ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐱᖁᔭᕐᔪᐊᖏᑎᒍᑦ. 
 
ᒥᔅᑕ ᑯᓱᒐᖅ ᐅᖃᓚᐅᖅᑐᖅ, “ᖁᕕᐊᓱᒃᑐᒻᒪᕆᐅᔪᖓ ᐊᒻᒪᓗ ᐅᐱᑦᑐᖓ ᑕᒪᑐᒥᖓ ᐱᕕᒃᓴᖃᖅᑎᑕᐅᒐᒪ.  
ᒫᓐᓇᐅᔪᕐᓗ ᐊᒡᓱᕈᕐᓇᕐᓯᓪᓗᓂ ᐅᖃᐅᓯᑦ ᓄᓇᕗᒥ ᐊᒻᒪ ᓂᕆᐅᑦᑎᐊᖅᐳᖓ ᐱᓕᕆᐊᖃᕐᓂᐊᕆᐊᒃᓴᖅ ᓯᕕᑐᔪᒧᑦ 
ᐊᑐᖅᑕᐅᔪᓐᓇᕐᓂᐊᖅᑐᓂᒃ ᐊᒻᒪ ᓯᕗᒧᐊᒃᑎᑕᐅᔪᓐᓇᕐᓂᐊᖅᑐᓂᒃ.” 
 
ᒥᔅᑕ ᑯᓱᒐᖅ ᐱᖁᔭᐅᓪᓗᓂ ᐊᑐᓕᖁᔭᓕᐅᓚᐅᖅᐳᑦ ᒪᓕᒐᓕᐅᖅᑎᑦ ᑕᖅᑲᒃᑯᓄᒐ ᓴᖅᑭᑕᐅᓚᐅᖅᑎᓪᓗᒋᑦ 
ᐃᖅᑲᓇᐃᔮᒃᓴᒥᒃ ᐊᒻᒪ ᐱᓇᓱᖃᑕᐅᔪᓂᑦ  ᓂᕈᐊᓚᐅᖅᑎᓪᓗᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑲᑎᒪᔨᕋᓛᖁᑎᖏᑦ 
ᐊᔭᐅᖅᑎᒃᑯᑦ. 
 
ᑲᑎᒪᔨᕋᓛᓄᑦ ᐃᑦᓯᕙᐅᑕᐅᖃᑕᐅᔪᖅ ᐸᑎᖅ ᓇᑦᓯᖅ ᐅᖃᖅᑲᐅᔪᖅ “ᐅᖃᐅᓯᓕᕆᓂᕐᒧᑦ ᑲᒥᓴᓇ ᓴᓐᖏᔫᔭᕆᐊᖃᕐᒪᑦ, 
ᐊᖏᕐᓯᒪᔾᔪᑎᖃᕐᓗᓂᓗ ᓂᐱᐅᓂᐊᕐᓂᖓᓂᒃ ᑲᔪᖏᖅᓴᐅᑕᐅᓂᖓᓄᑦ ᐊᒻᒪ ᓴᐳᒻᒥᔭᐅᓂᖓᓄᑦ ᓄᓇᕗᒥ 
ᐃᓕᓴᕆᔭᐅᓯᒪᔪᑦ ᐅᖃᐅᓯᑦ ᐊᒻᒪ ᐅᖃᐅᓯᑦ ᐊᔾᔨᒋᖏᓐᓂᕆᔭᖏᓐᓄᑦ.  ᐊᑕᐅᑦᑎᒃᑯᓪᓗ, ᑖᓐᓇ 
ᐊᔩᖃᑎᖃᕈᓐᓇᑦᑎᐊᕆᐊᖃᖅᑐᖅ ᐊᖏᖃᑎᒌᒍᓐᓇᐃᓪᓕᔪᖃᖅᑎᓪᓗᒍ ᐋᖅᑭᒡᓯᔪᓐᓇᕐᓗᓂ, ᐃᒃᐱᒍᓱᒡᓗᓂ 
ᐱᔪᒪᔭᐅᔪᓂᒃ ᐊᔾᔨᒌᖏᑦᑐᓂᒃ ᐅᖃᐅᓯᖃᖅᑎᓄᑦ, ᐊᒻᒪ ᐱᓕᕆᔪᓐᓇᑦᑎᐊᕐᓗᓂ ᐊᒻᒪᓗ ᑎᑎᕋᕐᕕᖕᒥ ᐊᔪᖏᑦᑎᐊᕐᓗᓂ 
ᐱᓕᕆᐊᖃᕈᓐᓇᕐᓂᐊᕐᒪᑦ ᐃᓚᐃᓐᓇᕐᓯᐅᖏᓪᓗᓂ ᐊᒻᒪ ᕿᓚᒻᒥᐅᔾᔫᒥᔪᒃᑯᑦ ᐱᓕᕆᖃᑦᑕᖁᓪᓗᒋᑦ.” 
 
ᒥᔅᑕ ᑯᓱᒐᐅᑉ ᐱᓕᕆᓯᒪᔭᖏᑦ ᑎᑎᕋᕐᓯᒪᔪᑦ ᐱᖃᓯᐅᑎᓯᒪᕗᑦ. 

ᒥᔅᑕ ᔮᓂ ᐳᔾᔫᑦ ᑯᓱᒐᖅ 

ᐅᖃᐅᓯᓕᕆᓂᕐᒧᑦ ᑲᒥᓴᓇ ᓄᓇᕗᒧᑦ 
 

ᒥᔅᑕ ᑯᓱᒐᖅ ᐃᓅᓚᐅᕐᓯᒪᕗᖅ ᐊᒡᒌᓯ 13, 1959-ᖑᑎᓪᓗᒍ, ᓇᐅᔮᑦ ᓄᓇᑦᓯᐊᕐᒥ.  
ᒥᑭᑦᑐᑯᓗᑎᓪᓗᒍ ᓱᓕ ᐊᖓᔪᖅᑳᖏᑦ ᑲᖏᕐᖠᓂᕐᒧᑦ ᓄᒃᑎᓕᓚᐅᕐᓯᒪᔪᑦ ᑕᐃᑦᓱᒪᓂ ᒥᔅᑕ ᑯᓱᒐᐅᑉ 
ᐃᓕᓐᓂᐊᓕᓵᕐᓂᓂ ᐱᔭᕇᕐᖢᓂᐅᒃ.  ᒥᔅᑕ ᑯᓱᒐᖅ ᐃᓕᓐᓂᐊᕐᓂᕐᒥᓂᒃ ᖁᕝᕙᓯᖕᓂᖅᓴᓂᒃ 
ᐱᔭᕇᕐᓯᓕᓚᐅᕐᓯᒪᔪᖅ ᔭᓗᓇᐃᕝᒥ ᓲ ᔮᓐ ᐃᓕᓐᓂᐊᕐᕕᐊᓗᐊᓂ 1979-ᖑᑎᓪᓗᒍ. 
 
ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᕇᓚᐅᖅᑎᓪᓗᒍ, ᒥᔅᑕ ᑯᓱᒐᖅ ᓴᓇᓕᓚᐅᕐᓯᒪᔪᖅ ᓄᓇᑦᓯᐊᑉ 
ᒐᕙᒪᒃᑯᖏᓐᓄᑦ, ᑲᖏᕐᖠᓂᕐᒥ ᐃᒡᓗᓕᕆᔨᒃᑯᓐᓄᑦ ᐊᒻᒪ ᓇᖕᒥᓂᖅ ᐱᓕᕆᕕᖃᕐᖢᓂ. 
 
ᒥᔅᑕ ᑯᓱᒐᖅ ᐃᓕᓴᐃᔨᐅᓂᕐᒧᑦ ᐱᓕᕆᓕᓚᐅᕐᓯᒪᔪᖅ 1989-ᖑᑎᓪᓗᒍ ᐊᖓᔪᖅᑳᕆᔭᐅᓪᓗᓂ 
ᑭᕙᓪᓕᖅ ᕼᐊᒥ ᑲᖏᕐᖠᓂᕐᒥ.  ᐅᐊᑦᑎᐊᕈᓐᖑᖅᑎᓪᓗᒍ ᐃᓕᓐᓂᐊᕆᐊᓕᓚᐅᕐᓯᒪᔪᖅ 
ᑲᓇᖕᓇᕐᒥᐅᑦ ᐃᓕᓴᐃᔨᕈᕋᓱᐊᕐᓂᒧᑦ ᐃᓕᓐᓂᐊᕐᕕᐊᓄᑦ, ᐱᔭᕇᕐᓯᓪᓗᓂ ᐃᓕᓴᐃᔨᐅᓂᕐᒧᑦ 
ᐃᓕᓴᕆᔭᐅᔾᔪᑎᑖᕐᖢᓂ ᓄᓇᕗᑦ ᓯᓚᑦᑐᓴᕐᕕᐊᓂᑦ ᐊᒻᒪᓗ ᒪᑭᐅᓪ ᓯᓚᑦᑐᓴᕐᕕᒡᔪᐊᖓᓂ 1993-
ᖑᑎᓪᓗᒍ.  ᑭᖑᕐᖓᒍᑦ ᐊᕐᕌᒍᑦ ᐱᖓᓱᑦ  ᒥᔅᑕ ᑯᓱᒐᖅ ᐃᓕᓴᐃᔨᐅᖃᑦᑕᕐᓯᒪᕗᖅ ᐃᓄᒃᑎᑐᑦ 
ᑲᖏᕐᖠᓂᕐᒥ. 
 
1996-ᖑᑎᓪᓗᒍ, ᒥᔅᑕ ᑯᓱᒐᖅ ᓯᕗᓪᓕᖅᐹᒥ ᐱᕕᒃᓴᖃᓕᓚᐅᖅᐳᖅ ᓴᓇᓂᐊᖅᑎᓪᓗᒍ 
ᐊᖓᔪᖅᑳᖑᓗᓂ.  ᓴᓇᓕᓚᐅᖅᑐᖅ ᐅᖃᐅᔾᔨᒋᐊᖅᑎᐅᓪᓗᓂ ᐃᓄᓕᕆᔨᑐᖃᒃᑯᓐᓄᑦ ᑲᓇᑕᒥ.  
ᑕᐃᑲᓂ ᓴᓇᑎᓪᓗᒍ, ᒥᔅᑕ ᑯᓱᒐᖅ ᐅᓂᒃᑳᓕᐅᖃᑦᑕᓚᐅᖅᐳᖅ ᐊᒻᒪᓗ ᐅᖃᔾᔨᒋᐊᖅᑎᐅᓪᓗᓂ 
ᐃᑲᔪᖅᑎᖓᓄᑦ ᑐᖏᓕᖓᑕ ᒥᓂᔅᑕᐅᑉ ᐅᑭᐅᖅᑕᖅᑐᒥ ᐅᕐᓱᐊᓗᓕᕆᓂᕐᒧᑦ, ᒐᓴᓖᓕᕆᓂᕐᒧᑦ 
ᐊᒻᒪᓗ ᐃᒪᓕᕆᓂᕐᒧᑦ ᐊᒃᑐᐃᓂᖏᓐᓂᒃ ᐊᒻᒪ ᐊᒃᑐᐃᓂᖏᓐᓂᒃ ᑮᓇᐅᔭᓕᕈᑕᐅᓇᓯᐊᖅᐸᒃᑐᑦ 
ᐱᕙᓪᓕᐊᑎᑕᐅᓂᖏᓐᓂ ᓄᓇᕗᒥ. 
 
1998-ᖑᑎᓪᓗᒍ, ᔮᓂ ᑯᓱᒐᖅ ᐃᓕᓐᓂᐊᕐᓂᓕᕆᓂᕐᒧᑦ ᐅᑎᓚᐅᖅᓯᒪᔪᖅ ᐊᖓᔪᖅᑳᖑᓕᖅᖢᓂ 
ᓄᓇᕗᒻᒥ ᓯᓚᑦᑐᖅᓴᕐᕕᖕᒧᑦ.  ᒥᔅᑐ ᑯᓱᒐᖅ ᐱᖓᓱᓄᑦ ᐊᕐᕌᒍᓄᑦ ᓯᕗᒡᒍᑕᖅᑎᒋᔭᐅᓚᐅᖅᓯᒪᔪᖅ 
ᓄᓇᕗᒻᒥ ᓯᓚᑦᑐᖅᓴᕐᕕᑐᐊᑦᑎᐊᕐᒧᑦ ᓇᓗᓇᐃᒃᑯᑕᖅᑖᖅᑎᑦᑎᖃᑦᑕᖅᑐᒧᑦ.  ᓯᓚᑦᑐᖅᓴᕐᕕᖕᒧᑦ 
ᐊᖓᔪᖅᑳᖑᓪᓗᓂ ᒥᔅᑐ ᑯᓱᒐᖅ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᓕᕆᖃᑦᑕᓚᐅᖅᑐᖅ $18 ᒥᓕᐊᓐ 
ᐅᖓᑖᓃᑦᑐᓂᒃ ᐊᒻᒪᓗ ᐃᖅᑲᓇᐃᔭᖅᑎᖃᖅᖢᓂ 200 ᐅᖓᑖᓃᑦᑐᓂᒃ ᐊᒻᒪᓗ 1,200-ᓂᒃ 
ᐃᓕᓐᓂᐊᖅᑎᖃᖅᑐᓂᒃ. 
 
ᒥᔅᑐ ᑯᓱᒐᖅ ᐃᖅᑲᓇᐃᔮᖅᑖᓕᓚᐅᕆᕗᖅ ᐃᖅᑲᓇᐃᔭᕐᕕᖕᒥ ᐊᖓᔪᖅᑳᕆᔭᐅᓪᓗᓂ ᑭᕙᓪᓕᕐᒥ 
ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑲᖏᖅᖠᓂᕐᒥ.  ᐊᐅᓚᑦᓯᔨᒋᔭᐅᓚᐅᖅᑐᖅ ᐅᔭᕋᖕᓂᐊᕐᓂᓕᕆᓂᕐᒧᑦ 

ᐃᓕᓐᓂᐊᕐᓂᕐᒧᑦ ᑲᑎᒪᔨᕋᓛᖏᑦᑕ ᓴᖅᑭᑕᐅᕙᓪᓕᐊᓂᖏᓐᓄᑦ ᐊᒻᒪᓗ ᖃᐅᔨᓴᐃᖃᑕᐅᓚᐅᖅᖢᓂ 
ᖃᔅᓯᑐᕋᔭᕐᒪᖔᑦ ᐊᖅᑯᓯᐅᕈᑎᒃ ᑭᕙᓪᓕᕐᒥ ᓄᓇᓕᖕᓄᑦ ᐊᒻᒪᓗ ᒫᓂᑑᐸᒧᑦ. 
 
2005-ᖑᑎᓪᓗᒍ, ᒥᔅᑐ ᑯᓱᒐᖅ ᒪᓕᒐᓕᐅᕐᕕᖕᒧᑦ ᑎᒃᑯᐊᖅᑕᐅᓚᐅᖅᓯᒪᔪᖅ ᐃᓕᓯᒪᓂᐊᕐᓗᓂ 
ᓄᓇᕗᒻᒥ ᐅᖃᐅᓯᓕᕆᓂᕐᒧᑦ ᑲᒥᓴᓇᐅ ᐃᓂᖓᓄᑦ ᑐᓴᒪᓄᑦ ᐊᕐᕌᒍᓄᑦ.  ᐅᖃᐅᓯᓕᕆᓂᕐᒧᑦ 
ᑲᒥᓴᓇ ᒪᓕᒐᓕᐅᕐᕕᖕᒧᑦ ᑲᒪᔨᐅᔪᖅ ᐃᒻᒥᒃᑰᖅᖢᓂ, ᐊᒻᒪᓗ ᐅᓂᒃᑳᖅᑕᖃᑦᑕᖅᖢᓂ 
ᒪᓕᒐᓕᐅᕐᕕᖕᒧᑦ ᐊᑐᓕᖅᑎᑦᑎᕙᓪᓕᐊᔨᐅᓂᕐᒥᓂᒃ ᐊᑐᕐᓗᒍ ᐅᖃᐅᓯᑦ ᐃᓕᓴᕆᔭᐅᓯᒪᔪᑦ 
ᐱᖁᔭᕐᔪᐊᖓᑦ. 
 
 
 
 


